
DIZARTRIYA NUTQ 
KAMCHILIGINI BARTARAF 
ETISHDA MUASSASA, 
LOGOPED VA OILANING 
HAMKORLIGI
Shermatova Yokut Sabirovna
Qo‘qon davlat universiteti
Maxsus pedagogika kafedrasi katta o‘qituvchisi

Annotatsiya: Ushbu maqolada ko‘tarilgan mavzu o‘zining dolzarbligi va yechimini kutayotgan muammolardan biri sifatida 
ajralib turadi. Hozirgi kunda maktabgacha yoshdagi nutq nuqsoniga ega bolalarda dizartriya muammosini bartaraf etishda 
kompleks yondashuv va samarali hamkorlikni yo‘lga qo‘yish zarur. Shu maqsadda maqolada ota-onalar uchun muhim 
ma’lumotlar, amaliy maslahatlar va metodik tavsiyalar keltirilgan.

Kalit so‘zlar: dizartriya, logopedik o‘yin, psevdobulbar dizartriya, lokal jarohat, akson, dendrit, neyron, psixomotorika, 
sensomotorika, harakatlar.
Abstract: The topic addressed in this article stands out for its relevance and the need for practical solutions. At present, it 
is essential to establish a comprehensive approach and effective collaboration in overcoming the problem of dysarthria in 
preschool children with speech impairments. For this purpose, the article provides important information, practical advice, 
and methodological recommendations for parents.

Key words: dysarthria, speech therapy game, pseudobulbar dysarthria, local trauma, axon, dendrite, neuron, psycho-
motor, sensorimotor, movements.
Аннотация: Тема, поднятая в данной статье, отличается своей актуальностью и требует практического решения. 
В настоящее время необходимо наладить комплексный подход и эффективное сотрудничество в устранении про-
блемы дизартрии у детей дошкольного возраста с речевыми нарушениями. В статье приведены важная инфор-
мация, практические советы и методические рекомендации для родителей.

Ключевые слова: дизартрия, логопедическая игра, псевдобульбарная дизартрия, локальная травма, аксон, ден-
дрит, нейрон, психомоторика, сенсомоторика, движения.

KIRISH
Insoniyat rivojlanish tarixi davomida unga hamroh bo‘lib kelayotgan nutq kamchiliklari turlicha shakllarda 

namoyon bo‘lgan. Ularning keng ko‘lamliligi hamda bolaning umumiy rivojlanishiga ko‘rsatadigan salbiy ta’siri 
shunchalik katta ekanki, hatto dunyoni larzaga keltiruvchi tabiiy ofatlarning zarari ham insoniyatning nutqiy 
kamchiliklaridan ko‘riladigan ma’naviy talofotlar bilan taqqoslaganda kamroq bo‘lishi mumkin. Hozirgi kunda 
ta’lim sohasida olib borilayotgan islohotlar o‘zining dolzarbligi bilan ajralib turadi. Kelajak avlodni har tomon-
lama yetuk, salohiyatli va malakali kadrlar etib tayyorlash bugungi kunning eng muhim masalalaridan biri bo‘lib, 
bu borada Prezidentimiz tomonidan ko‘p bora ta’kidlab o‘tilgan.

MAVZUGA OID ADABIYOTLAR SHARHI
Dizartriya muammosiga oid adabiyotlarni o‘rganganimizda aniqlanishicha, bunday kamchilikka ega 

bo‘lgan bolaning nutqi tushunarsiz bo‘ladi; atrofdagilarda go‘yo bola og‘zi to‘la ovqat bilan gapirayotgandek 
taassurot uyg‘otadi. Dizartriya ko‘pincha bolalar serebral falajligi (BSF) xastaligining asorati sifatida namoyon 
bo‘ladi. Ma’lumotlarga ko‘ra, butun dunyo aholisining o‘n foizini alohida yordamga muhtoj insonlar tashkil etadi. 
Ularning salmoqli qismini aynan serebral falajlikka chalingan shaxslar tashkil etadi. Bu og‘ir xastalikning to‘liq 
nomi – bolalar serebral falajligi bo‘lib, u go‘dakning ilk hayot kunlaridanoq namoyon bo‘ladi va uning butun 
hayot yo‘lini o‘zgacha tarzda shakllantiradi. Bu hol bola taqdirining murakkablashuviga sabab bo‘ladi.

Ushbu kasallikning sabablarini homiladorlik, tug‘ruq va tug‘ruqdan keyingi davrlarda yuzaga keladigan 
omillar orasida izlash lozim. Homiladorlik davrining, ayniqsa, birinchi uch oyligida kechadigan og‘ir toksikozlar, 

bo‘lajak onaning infeksion kasalliklarga chalinishi, homilaning zaharlanishi, ona va bola qon rezuslarining 
nomuvofiqligi, tug‘ruq vaqtida miyaning jarohatlanishi, tug‘ruqning tez yoki aksincha, uzoq kechishi, bolaning 
muddatidan ilgari tug‘ilishi yoki irsiy omillar dizartriya rivojlanishiga zamin yaratishi mumkin.

Dizartriyada bolaning og‘iz bo‘shlig‘i a’zolarining harakatchanligi pasayadi, bu esa nutqning og‘ir hollarda 
umuman shakllanmasligidan tortib, engil ko‘rinishdagi umumiy talaffuz buzilishlarigacha olib keladi.

TADQIQOT METODOLOGIYASI
Dizartriyaning o‘ziga xos jihati shundaki, bunda barcha tovushlar talaffuzi buziladi, nutq ravonligi va 

sur’atida ham yetishmovchiliklar kuzatiladi. Biroq kamchilik qanchalik og‘ir bo‘lmasin, imkoniyat doimo mavjud. 
Ota-onaning sa’y-harakatlari, mutaxassislarning o‘z vaqtida va malakali yordami bolaning hayotga ishonchli 
qadam qo‘yishini tezlashtiradi hamda ta’minlaydi.

Albatta, bunday bolalarning o‘z tengdoshlari kabi bog‘chaga borishlari, keyinchalik esa savod chiqarishlari, 
ilk husnixatlarini yozishlari va she’r o‘qib ota-onalarini quvontirishlari mushkul, ammo bu bajarib bo‘lmaydigan 
ish emas. O‘z vaqtida muammoni aniqlash, bolaga to‘g‘ri belgilangan tibbiy muolajalar bilan bir qatorda logo-
pedik yordam ko‘rsatish natijasida bola maktabga borib, ilm cho‘qqilarini zabt etishi mumkin.

Zero, dizartriyadan aziyat chekayotgan bolalarning aksariyati aqliy jihatdan sog‘lom bo‘ladi. Biroq 
nutqiy muammolar va falajlanish oqibatida ayrim hollarda intellektual rivojlanishda cheklanishlar kuzatilishi 
mumkin. Ammo bu holatlarning asosida aynan yuqoridagi fiziologik nuqsonlar yotganini unutmaslik lozim. 
Dizartriya bolaning taqdiriga katta “so‘roq belgisi” qo‘yadimi? Ularning ahvolini yengillashtirish, o‘qish va ilm 
olish imkonini yaratish mumkin emasmi? Bu o‘rinda Lorimerning mashhur so‘zlarini eslash joiz: “Sustkashlik 
oson ishni qiyinlashtiradi, qiyin ishni esa umuman bajarib bo‘lmaydigan holga olib keladi.” Tadqiqotlar shuni 
ko‘rsatadiki, dizartriyani keltirib chiqaruvchi serebral falajlik xastaligi og‘irlashishga moyil emas, ya’ni u mavjud 
darajada barqaror kechadi. Bu esa bolaning rivojlanishida katta ijobiy imkoniyatlar mavjudligini anglatadi. Ammo 
bu yo‘lda ota-onadan sabr, matonat va fidoyilik talab etiladi. Biz ota-ona deganda xato qilmaymiz – aynan ular 
farzand taqdirini hal qiluvchi asosiy omildir. Ularning e’tibori, mehr-muhabbati va izchil harakati farzandiga o‘z 
tengdoshlari qatorida o‘qish, kasb egallash, hayotda mustaqil yashash baxtini bag‘ishlaydi. Albatta, bu jara
yonda shifokorlar va logopedlarning o‘rni beqiyos, ammo “qars ikki qo‘ldan chiqadi” deganidek, muvaffaqiyat-
ning kaliti hamkorlikdadir. Harakat a’zolarida jiddiy muammolarga ega bo‘lgan dizartrik bolani tarbiyalayotgan 
ota-ona har qachongidan ham ko‘proq mas’uliyatli bo‘lishi kerak. Shu bois, biz ota-onalarga quyidagi amaliy 
tavsiyalarni beramiz.

TAHLIL VA NATIJALAR
Avvalo, tushkunlikka tushmaslik, farzandining kelajagiga umid bilan boqish, o‘zini, farzandini hamda oila 

a’zolarini bunga ishontirish muhimdir. Bola bilan ishlashda doimiylik zarur: uni shifokorlar ko‘rigidan muntazam 
o‘tkazish, kerakli muolajalarni o‘z vaqtida bajarish lozim. Mutaxassis tomonidan olib boriladigan to‘g‘ri va 
tizimli davolovchi massaj hamda jismoniy tarbiya bolaning harakatlarini faollashtiradi. Logopedik mashg‘ulotlar 
asosida esa bolaning nutqi aniqroq shaklda namoyon bo‘ladi. Oilada jonli muloqotni to‘g‘ri yo‘lga qo‘yish 
ham juda muhim. Bolaning yosh xolati qanday bo‘lishidan qat’i nazar, so‘zlashuv va dialogik nutq jonli tarzda 
kechishi, bolaning javob reaksiyalariga e’tibor berilishi zarur. Shuningdek, nutqqacha bo‘lgan harakatlarning 
shakllanishiga ham e’tibor qaratish lozim. Bolaning gavda tuzilishi, harakatlari, bo‘yin tutishi, mayda qo‘l motori-
kasi, artikulyatsion apparat a’zolarining harakatchanligi, imitatsiya ko‘nikmalari va nafasni nazorat qilish holati 
doimiy ravishda kuzatib borilishi kerak.

Korreksion logopedik ish tizimi dizartriyani bartaraf etish bo‘yicha kompleks tarzda amalga oshiriladi. 
Bunda artikulyatsion apparat massaji va gimnastik mashqlar, ovoz hamda nafas ustida ishlash, umumiy davo-
lash, davolovchi jismoniy tarbiya, fizioterapiya va dori-darmonlar bilan muolajalar uyg‘un holda olib boriladi.

 

1-rasm: Korreksion logopedik ish tizimi

Asosiy diqqat bolaning nutq rivojlanishi holatiga, nutqning leksik-grammatik tomoniga va aloqa funksiyala-
rining o‘ziga xos xususiyatlariga qaratiladi. Maktab yoshidagi bolalarda yozma nutqning rivojlanish darajasi 
ham inobatga olinadi. Uzoq muddat davomida muntazam o‘tkaziladigan mashg‘ulotlar natijasida artikulyatsion 
apparat motorikasi normallashadi, artikulyatsion harakatlar rivojlanadi, nutq a’zolarida ixtiyoriy harakatlarni bosh-
qarish, bir harakatdan boshqasiga o‘tish qobiliyati shakllanadi va fonematik eshituv to‘liq rivojlanadi. Dizartrik 
bolalar bilan olib boriladigan logopedik ishlarning metodik asoslari A. G. Ippolitova, O. V. Pravdina, V. V. Ippoli-
tova, Ye. M. Mastyukova, G. V. Chirkina, I. I. Panchenko va boshqa olimlar tomonidan ishlab chiqilgan.

Dizartrik bolalar bilan olib boriladigan logopedik ishlarning asosiy vazifalari tovushlarning to‘g‘ri talaffuzini 
o‘rgatish, ya’ni artikulyatsion motorikani hamda nutqiy nafasni rivojlantirish, tovushni nutqqa qo‘yish va mustah-
kamlash, fonematik idrokni rivojlantirish, tovush tahlili malakasini shakllantirish, nutqning ritm, ohangdorlik va 
ifodalilik tomonidagi kamchiliklarni bartaraf etish hamda nutqning umumiy rivojlanmaganligini to‘g‘rilashdan 
iboratdir. Dizartrik bolalarda tovush talaffuzidagi kamchiliklarni bartaraf etish logopedik ishning eng asosiy 
yo‘nalishidir. Bunday ishlar dori-darmonlar bilan davolash, fizioterapevtik muolajalar, davolovchi jismoniy 
tarbiya va massaj bilan birgalikda olib boriladi.

Ikkinchi bosqich – boshlang‘ich kommunikativ talaffuz qobiliyatini shakllantirish bosqichi bo‘lib, uning 
asosiy maqsadi nutqiy muloqot va tovushlar tahlili malakasini rivojlantirish, artikulyatsion apparat muskullarini 
bo‘shashtirish, og‘iz holatini nazorat qilish, artikulyatsion harakatlarni rivojlantirish, ovozni kuchaytirish hamda 
nutqiy nafasni to‘g‘rilashdan iboratdir.

XULOSA
Xulosa qilib aytganda, dizartriya nutq kamchiligida tovush talaffuzidagi muammolarni bartaraf etish, arti-

kulyatsion harakatlarni sezish va maqsadga yo‘naltirilgan artikulyatsion harakatni rivojlantirish zarur. Buni 
amalga oshirishda massaj, ortofonik mashqlar kompleksi, artikulyatsion imitatsiyalar va boshqa logopedik usul-
lardan keng foydalaniladi. Bolalar tovushlarni bir-biridan xatosiz ajratishni o‘rganib olganidan so‘ng logoped 
ularning tovushlarni so‘zdagi o‘rnini aniqlashga qaratilgan mashqlarga o‘tadi. Tovushlarni to‘g‘ri talaffuz qilish, 
fonematik eshituvni rivojlantirish va tovushlar tahlili malakasini shakllantirish ustida olib borilgan muvaffaqiyatli 
ishlar dizartrik bolalarning yozuvni o‘zlashtirishlari uchun mustahkam poydevor yaratadi.

Foydalanilgan adabiyotlar ro‘yxati:
1.	 Nurkeldiyeva D.A., Ayupova M.Y., Ahmedova Z.M. Barmoqlar mashqi va logopedik o‘yinlar. – Toshkent: Yangi asr 

avlodi, 2007.
2.	 Волкова Г.А. Логопедическая ритмика. – Москва: Просвещение, 1985.
3.	 Ayupova M.Y. Logopediya. – Toshkent: O‘zbekiston faylasuflar milliy jamiyati, 2007.
4.	 Дякова Е.А. Логопедический массаж. – Москва: Академия, 2003.
5.	 Nurkeldiyeva D.A., Ayupova M.Y., Ahmedova Z.M. Barmoqlar mashqi va logopedik o‘yinlar. – Toshkent: Yangi asr 

avlodi, 2007.
6.	 Axmedova Z., Ayupova M., Xamidova M. Logopedik o‘yin. – Toshkent: Faylasuflar, 2011.

2025-yil, oktyabr, 10-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

